
શ્રીત્યાગરાજસ્તવઃ

નીલકન્ધર ભાલલોચન બાલચન્દ્રશિરોમણે
કાલકાલ કપાલમાલ હિમાલયાચલજાપતે ।
શૂલહસ્ત નમૂલ શઙ્કર મૂલયોગિવરસ્તુત
ત્યાગરાજ દયાનિધે કમલાપુરીશ્વર પાહિ મામ્॥ ૧॥
હારકુણ્ડલમૌલિકઙ્કણકિઙ્કિણીકૃતપન્નગ
ભૂતિગાત્ર કુબેરમિત્ર કલત્રપુત્રસમાવૃત ।
નારદાદિમુનીન્દ્રસન્નુત નાગચર્મકૃતામ્બર
ત્યાગરાજ દયાનિધે કમલાપુરીશ્વર પાહિ મામ્॥ ૨॥
ભૂતનાથ પરાન્તકાતુલભુક્તિમુક્તિસુખપ્રદ
શીતલામલમન્દમારુતસેવ્યદિવ્યકલેવર ।
લોકનાયક પાકશાસનશોકવારણકારણ
ત્યાગરાજ દયાનિધે કમલાપુરીશ્વર પાહિ મામ્॥ ૩॥
શુદ્ધમઞ્જુ લતાલકાહલશઙ્ખદિવ્યવરપ્રિય
નૃત્તગીતરસજ્ઞ નિત્યસુગન્ધિગૌરશરીર ભો ।
ચારુહાસ સુરાદિપૂજિત પૂજનીયપદામ્બુજ
ત્યાગરાજ દયાનિધે કમલાપુરીશ્વર પાહિ મામ્॥ ૪॥
સર્પરાજવિભૂષણાવ્યય ચિત્સભેશ સદાશિવ
નન્દિભૃઙ્ગિગણેશવન્દિતસુન્દરાઙ્ઘ્રિસરોરુહ   ।
વેદશેખર સર્વસુગ્રહનામરૂપ દયાકર
ત્યાગરાજ દયાનિધે કમલાપુરીશ્વર પાહિ મામ્॥ ૫॥
સારમોહમહાન્ધકારદિવાકરાખિલભુક્તિદ
ચૈકનાયક પાદપઙ્કજસઙ્ગિચિત્તજનામૃત  ।
પાપતૂલહુતાશનાખિલકોપવન્મુનિપૂજિત
ત્યાગરાજ દયાનિધે કમલાપુરીશ્વર પાહિ મામ્॥ ૬॥

પઙ્કજાસનસૂત વેદતુરઙ્ગ  મેરુશરાસન
ભાનુચન્દ્રરથાઙ્ગ  ભૂરથ શેષશાયિશિલીમુખ ।
મન્દહાસશિલીમુખ ત્રિપુરામ્બુધેર્બડબાનલ
ત્યાગરાજ દયાનિધે કમલાપુરીશ્વર પાહિ મામ્॥ ૭॥
દિવ્યરત્નમયાસનસ્થિતમેરુતુલ્યમહારથ
છત્રચામર બર્હિબર્હસમૂહ   દિવ્યશિખામણે ।
નિત્ય શુદ્ધ મહાવૃષધ્વજ નિર્વિકલ્પ   નિરઞ્જન
ત્યાગરાજ દયાનિધે કમલાપુરીશ્વર પાહિ મામ્॥ ૮॥
સર્વલોકવિમોહનાસ્પદ તત્પદાર્થ વિયત્પતે
શક્તિવિગ્રહ યુક્ત્યદીન સુવર્ણવર્ણ વિભૂતિમન્ ।
પાપકેતુદિવાકરાક્ષ પરાત્પરામિતકીર્તિમન્ 
ત્યાગરાજ દયાનિધે કમલાપુરીશ્વર પાહિ મામ્॥ ૯॥
તાત મત્કૃતપાપવારણ દક્ષયજ્ઞભયઙ્કર
દારુકાવનતાપસાધિપસુન્દરીજનમોહક ।
વ્યાઘ્રપાદપતઞ્જલિસ્તુતિસાન્દ્રસાદૃશશૈલજ
ત્યાગરાજ દયાનિધે કમલાપુરીશ્વર પાહિ મામ્॥ ૧૦॥
॥ ઇતિ શ્રીત્યાગરાજસ્તવઃ સમ્પૂર્ણઃ॥

